Leksyon para sa Nobyembre 30

Ang Panan-awon ni Ezequiel
sa Gingharian sa Dios

Yugtong Bersikulo: “Sa daplin sa suba, niining
daplina ug niadto, motubo ang tanang matang
sa mga kahoy nga makaon; ang ilang mga
dahon dili malaya, ug ang ilang mga bunga dili
mapakyas. Sila mamunga matag bulan, kay ang
ilang tubig nagaagay gikan sa santuwaryo. Ang
ilang mga bunga mahimong pagkaon, ug ang
ilang mga dahon mahimong tambal.”

Ezequiel 47:12

Piniling Kasulatan:
Ezequiel 47:1-12

Ang atong Yabeng Bersikulo nagpaabot sa mga
himaya sa gingharian sa Milenyo - ang katumanan
sa atong giampo sulod sa daghang siglo: “Moabot
ang imong gingharian. Matuman ang imong kabubut-
on dinhi sa yuta, maingon sa langit.” (Mateo 6:10).
Ang agianan sa mga panalangin nianang panahona
nalangkit sa usa ka suba nga nagaagay gikan sa
Templo sa Dios. Giila ni Propeta Zacarias ang

talagsaon nga kalidad sa mga tubig niini; kini mga
buhing tubig! “Nianang adlawa ang mga tubig nga
nagahatag ug kinabuhi moagos gikan sa Jerusalem,
ang katunga padulong sa Patay nga Dagat ug ang
katunga padulong sa Mediteranyo, nga padayon nga
moagos sa ting-init ug tingtugnaw. Ug ang Ginoo
mahimong hari sa tibuok yuta. Nianang adlawa usa
ra ang Ginoo - ang iyang ngalan lamang ang
pagasimbahon.” Zacarias 14:8,9

Ang Piniling Kasulatan alang sa leksyon karong
adlawa naghulagway sa pagtubo sa suba. Samtang
kini unang gikan sa Templo, namatikdan ni Ezequiel
nga usa ka libo ka maniko gikan sa tinubdan sa tubig
kini miabot hangtod sa iyang mga buolbuol. Samtang
nagpadayon siya sa pag-agos ug laing usa ka libo ka
maniko paubos ang mga tubig miabot sa iyang mga
tuhod. Laing usa ka libo pa ug ang mga tubig miabot
sa iyang hawak. Sa upat ka libo ka maniko ang baha
sa mga tubig nahimong usa ka suba nga dili matabok
ni Ezequiel. Ang suba lawom kaayo nga kinahanglan
nga molangoy ang usa sa pagsulay sa pagtabok
niini. Kini mohaom sa atong pagsabot nga ang
mahimayaong gingharian sa Dios hinayhinay, apan
dili mapugngan, mopuno sa yuta. Ang mga resulta

mahimong impresibo. “Dili sila makadaot ni molaglag
sa tibuok nakong balaan nga bukid, kay ang yuta
mapuno sa kahibalo sa Ginoo sama sa mga tubig
nga nagtabon sa dagat.” Isaias 11:9

Si Ezequiel adunay giya nga gitudlo sa Dios atol
niining kasinatian. (Ezequiel 40:2-4). Ang iyang giya
nagpasidaan kaniya nga "Tan-aw gamit ang imong
mga mata ug paminaw gamit ang imong mga
igdulungog, ug ibutang ang imong hunahuna sa
tanan nga akong ipakita kanimo; kay gidala ka dinhi
aron ipakita ko kini kanimo. Ipahayag sa balay sa
Israel ang tanan nga imong makita." (bersikulo 4).
Ang nakigsulti kang Ezequiel nangutana ug usa ka
makapainteres nga pangutana human sa panan-
awon sa mga tubig. "Siya miingon kanako, Anak sa
tawo, nakita mo ba kini?" (Ezequiel 47:6). Ang
kahinungdanon niini nga panan-awon gipasiugda sa
propeta ug, pagkahuman, kanato usab.

Human niana, gidala si Ezequiel sa daplin sa suba.
Ang iyang giya miingon, gamit ang simbolikong
pinulongan, "Kini nga tubig nagaagay padulong sa
sidlakang mga rehiyon, manaog ngadto sa walog, ug
mosulod sa dagat. Kung makaabot kini sa dagat, ang

mga tubig niini mamaayo. Ug mahitabo nga ang
matag buhing butang nga nagalihok, bisan asa
moadto ang mga suba, mabuhi." Unya makita ang
mga pulong sa atong Yaweng Bersikulo. (Ezequiel
47:8,9,12). Ang Pinadayag nga gihatag kang Apostol
Juan nagpamatuod sa kasinatian ni Ezequiel.
“Gipakita niya kanako ang usa ka putli nga suba sa
tubig sa kinabuhi. ... Sa matag kilid sa suba, mao
ang kahoy sa kinabuhi, nhga namunga ug napulog
duha ka bunga, ang matag kahoy namunga sa iyang
bunga matag bulan. Ang mga dahon sa kahoy alang
sa pag-ayo sa mga nasud.” (Pinadayag 22:1,2). Ang
panan-awon ni Ezequiel nagpadayon sa pagdasig
kanato!

